Mr.sc.Mirsada Čajlaković
Razred: IV razred devetogodišnje osnovne škole

Predmet: Bosanski jezik i književnost

Nastavna jedinica: „Jesenja pjesma“ Alija H. Dubočanin

Tip sata: Obrada

Napomena:U navedenoj pripremi prikazan je primjer integracije koncepta jedinstvo u različitosti u  4. razredu devetogodišnje osnovne škole kroz  interpretaciju književnog teksta „Jesenja pjesma“ Alija H. Dubočanin. S obzirom na uzrast učenika i  kompleksnosti značenja, sintagma jedinstvo u različitosti nije isticana kroz realizaciju nastavnog sata ali, pojedinačno, pojmovi su primjereni spoznajnim mogućnostima učenika, te su tako i korišteni.  
Cilj sata: Osposobiti učenike za razumijevanje i komunikaciju sa književnoumjetničkim djelom. Razumjeti pojam jedinstva u različitosti. Razumjeti postojeći sklad i međusobnu ovisnost svih živih bića. Uočiti jedinstvo različitosti u prirodi na način da uvažavamo i  poštujemo različitost i individualnost. Uočiti prednosti jedinstva u različitosti kroz primjere iz bližeg okruženja učenika..

Nakon realizacije planiranog sadržaja učenici/ce će:

Zadaci 
Obrazovni: 

· znati objasniti važnost prirode za život čovjeka ka primjer jedinstva različitosti u prirodi

· znati objasniti i navesti primjere jedinstva različitosti u svom okruženju

· uočiti i razumjeti sadržajno- tematsko sloj pjesme
· uočiti kompoziciju lirske pjesme
Funkcionalni: 
· Razumijevanje pojma “jedinstvo” kroz živu i neživu 



prirodu i uočavanje vrijednosti jedinstva kroz 



svakodnevne aktivnosti u porodici, grupi i razredu... 

· pobuđivanje interesovanja za slušanje i doživljavanje pjesme
· obogatiti rječnik

· razvijati sposobnosti auditivne percepcije zapažanjem vizualnih i akustičkih elemenata u pjesničkoj slici

· razvijati sposobnost likovnog i govornog izražavanja
Odgojni:
· razvijati ekološku svijest i ljubav prema ljepotama prirode

· razvijanje zanimanja za poetsko djelo
· razvijanje potrebe za jedinstvom među ljudima u svom okruženju i šire

Oblici rada:frontalni, individualni, rad u paru, grupni rad
Nastavne metode i tehnike:izlaganje, razgovor, rad s tekstom, crtanje, Negativni brainstroming ili Tear down 
Korelacija:unutarpredmetna i međupredmetna
Nastavna sredstva: udžbenik, CD Vivaldi- Četiri godišnja doba, nastavni listići, voštane boje
Uvodni dio

Učenicima pripremiti listove i voštane boje.

Slušanje kompozicije „Jesen“ A. Vivaldija.

U toku slušanja kompozicije učenici će bojama dočarati svoj doživljaj kompozicije.

Kakvo je raspoloženje u vama pobudila kompozicija? Koje boje ste najviše koristili? Zašto? Za koje godišnje doba je kompozitor napisao kompoziciju? Kojim zvukovima je dočarao jesen?...

Najava sata: Poslušajte kako je pjesnik A. Dubočanin na jedan drugi način dočarao jesen u svojim stihovima «Jesenja pjesma»

Glavni dio:

Izražajno čitanje pjesme. (Učenici mogu i zažmiriti kako bi se otklonili vanjski utisci koji ometaju prenošenje u estetsku stvarnost i kako bi se intenzivnije doživjele poetske slike i postiglo svestranije poistovjećivanjem sa pjesnikom.)
Emocionalno-intelektualna pauza.
 Izražavanje doživljaja:

Učenici samostalno izražavaju doživljaj pjesme. (Nastavnik bi trebao osposobiti učenike da nakon čitanja umjetničkih tekstova učenici nekoliko trenutaka sami sređuju utiske, a zatim samostalno kazuju svoj doživljaj bez tipičnih i sugestivnih pitanja npr. «Da li vam se pjesma ili tekst dopao?» ili «Šta vam se najviše dopalo?» i sl.)

O čemu ste razmišljali? Je li pjesnik uspio dočarati jesen? 

Na koji način, opišite?...
Interpretacija pjesme:

(Suštinska pitanja koja ovu nastavnu jedinicu fokusiraju na učenje)

Poslije izražajnog slijedi tiho čitanje pjesme (nepoznate riječi).
Čitanje naglas prve strofe (učenik).

· Koja osjećanja su prisutna? Koje pojedinosti ih izazivaju? (Navođenje stihova i slika: «Drveće tamni». «Kraći je sunčev korak»... «Opadaju žute vlasi pod češljem vjetra»...)
· Koje pojedinosti u pjesmi izražavaju sliku jeseni? 

· Šta biste naslikali?
· Šta saznajemo o drveću u jesen, šta o voću, o vjetru? 

· Pjesnik kaže: «Opadaju žute vlasi pod češljem vjetra», «Jesenja knjiga je mokra» kako biste to objasnili? 

· Pretočite ove  stihove u svoj svakodnevni govor. 
Poticati učenike da zapaze kako se njihova eksplikatorna leksika ne poklapa sa pjesnikovom. 
· Kako zamišljate slike prikazane ovim stihovima?  Šta biste naslikali?
· Kakvo raspoloženje budi u vama ovaj opis?

· Kojom vrstom riječi je pjesnik dočarao jesen u prvoj strofi? (Drveće, sunce, grozd, lišće, vjetar, voćka.) 

· Pokušajte ovim riječima dodati još neke imenice koje asociraju na jesen (oluja mozga) - zapisivati na tabli. 

Učenici pronalaze parove riječi koje predstavljaju živu i neživu prirodu i govore u kakvom su međusobnom odnosu. (Npr. drveće-sunce: rast i razvoj biljke zavise od sunčeve svjetlosti... itd.)

· Da li neko zna objasniti šta znači biti jedinstven? 

· Možemo li reći da postoji jedinstvo između žive i nežive prirode? 

· Šta sve može biti jedinstveno? 

· Navedite vi neke primjere jedinstva u svom okruženju.

Čitanje druge strofe:

· Kome je lastavica ostavila ključeve svog gnijezda? 

· Šta možete iz toga zaključiti? (veliko povjerenje, prijateljstvo...) 

· Po čemu još možete zaključiti da su lastavica i vrabac dobri prijatelji. 

· Pronađite  u drugoj strofi stihove koji govore o tome. (Pismo)  

· Razlikuju li se lastavice i vrapci? Po čemu? 

· Smeta li im to da budu najbolji prijatelji?  

· Možemo li reći da između lastavice i vrapca postoji jedinstvo? 

· Jedna djevojčica je rekla da osjeća jedinstvo sa svojom mačkom. Šta mislite, kako je to moguće (razgovarati o različitostima između životinje i čovjeka)? 

· Da li vi osjećate jedinstvo s nekim? Je li ta osoba različita od vas? Po čemu? Smeta li vam ta različitost da biste bili jedinstveni?

Čitanje treće strofe.

· Kojim riječima, u trećoj strofi, pjesnik dočarava jesen? 

· Šta je pjesnik nazvao jesenjom knjigom? 
· Šta bi se sve moglo naći u pjesnikovoj jesenjoj knjizi? (Pogledajte ilustraciju u udžbeniku. 

· Na šta miriše zrak? (Pročitati stih) Zašto? 
· Pogodite, šta se nalazi u neprobušenom oblaku?
· Kako biste naslikali treću strofu?
Rad u grupama

U toku rada u grupama, učenici slušaju kompoziciju „Jesen“ A. Vivaldija. (Kompozicija se tiho čuje u pozadini.)
Zadaci za učenike:

1. grupa

· Pročitajte prvu strofu i sastavite kraću priču. 

· Pripremite se da ispričate kako ste međusobno sarađivali. (U toku prezentacije razgovarati o prednostima jedinstva za saradnju u grupi).

2. grupa

Za grupu su pripremljene slagalice. 

· Od ponuđenih dijelova sastavite sliku (aktivnosti ljudi u jesen -jedan dio slagalice će nedostajati). 

U toku prezentacije grupe razgovarati o sadržaju slike, a zatim o karakteristikama dijelova slagalice, njihovoj različitosti i njihovoj ulozi u cjelini slike, a zatim će pojam jedinstvenost, kroz razgovor, učenici pokazati na primjeru rada u svojoj grupi (razgovarati o funkciji i ulozi grupnog rada).

3. grupa

· U drugoj strofi pronađite stihove koje kazuju o jedinstvu lastavice i vrapca i pripremite se da ih izražajno pročitate

· Navedite  primjer jedinstva u različitosti u vašoj učionice i pripremite se da ga objasnite.

4. grupa

Osmislite četvrtu strofu pjesme i pripremite se da je izražajno pročitate. 

Šta biste, kao grupa, mogli učiniti da doprinesete jedinstvu u vašem razredu?
Završni dio
Evaluaciju sata uraditi koristeći tehniku Negativni brainstroming ili Tear down. 
Olujom mozga učenici navode što više primjera kojima prikazuju jedinstvo u različitosti u negativnom kontekstu - Jedinstvo u različitosti nije važno. (Npr. Različitost umanjuje vrijednost jedinstva. Biti jedinstven s nekim ili nečim nije prednost. Jedinstvo u porodici, razrednoj zajednici nije bitno...) 
Nakon učeničkih prijedloga, koristeći se negativnim komentarima, učenici dolaze do pozitivnih izjava šta je to jedinstvo u različitosti. Iste izjave se koriste kako bi učenici  uočili prednosti jedinstva u različitosti. Zbog svog negativnog smijera ova aktivnost je korisna, jer će učenici dobiti mnoštvo ideja koje će im omogućiti da efikasnije uoče pozitivan kontekst, u ovom slučaju,  prednosti jedinstva u različitosti u svakodnevnom životu.

Za domaću zadaću


Pronađi u pjesmi neobičan stih o jeseni i pretoči ga u svakodnevan govor.
Dopuni rečenicu: 

Osjećam jedinstvo sa:
                    ___________________
                    ___________________

